
	సీ.	
 వింధ్యశైలమునందు వెడలునేనుంగులు నివియు నే మవునొకో యెన్ని చూడ

శాలిహోత్రునియందు జనియించునశ్వంబు లివియు నే మవునొకో యెన్ని చూడ

మరుదీశ విశ్వకర్మకుఁ బుట్టునరదంబు లివియు నే మవునొకో యెన్ని చూడ

[1]స్రష్టప్రాథమికమౌ వృష్టి నుద్భవమొందు నివియు నే మవునొకో యెన్ని చూడ

ననఁగ నిభములుఁ దురగంబు లరదములును, గాల్బలంబులు నడలె నొక్కటఁ గఠోర

భుజబలాటోపమున దైత్యపుత్రుఁ డఖిల, దిగ్విజయయాత్ర సేయంగఁ దివురు నపుడు.

	సీ.	
విభునిఁ బాయఁగలేక వెనువెంట దంటలై యరుగ నుద్యోగించునట్టివారు

బై చేలఁ గెంగేల బట్టి పోవఁగనీక ప్రాణనాథుల నొడంబఱచువారు

గద్గదస్వరములఁ గన్నీరు వెడలంగఁ బతులఁ బోఁజన దని పనుపువారు

మోహంబు సిగ్గును ముడివడఁ బ్రియులయొద్దనె నిల్చి తలవాంచికొనెడువారు

గూర్మిభర్తల దీవించి కుంకుమాక్ష, తలు శిరంబులపైఁ గీలుకొలుపువారు

నగుచుఁ దత్పురవీరనాయకులసతులు, విరహసంతాపతప్తలై వెల్లనైరి.

	చ.	
ఎడపక పార్శ్వభాగముల హెగ్గడికత్తెలు వేత్రహస్త లై

సుడియఁగనీక పౌరగతిఁ జోఁపుచు నర్మవచోవిలాసముల్

నడుపుచుఁ గప్పుసందులు దొలంగ జనావళి బ్రేమఁ జూచుచు

న్వెడలిరి రాజభోగినులు వేడుకతో శిబికాధిరూఢ లై.

	చ.	
అలయికఁ బోలెఁ బూర్వవిలహస్తము లూఁతగఁ బట్టి తేటలౌ

బులుపులమాటలిం జిలుకబోదల నేలుకలస్వరంబులుం

దలకొను లేఁతజంకెసల దట్టపుఁజూపుల నేపు చూపుచున్

వలపులు చల్లుచుం బురమువారసతుల్ చనఁ జొచ్చి రచ్చటన్.

	వ.	
మఱియుఁ జర్మకార లోహకార స్వర్ణకార యంత్రకారకులును భిషక్పురోహిత

జ్యోతిషికామాత్యవర్గంబులును గవిభటపాఠకపటలంబులును ధాన్యవస్త్ర

హిరణ్యరత్నముక్తాప్రవాళగుడతైలాజ్యతండులముద్గచణకహింగుమరీచ్యాది

పదార్థసార్థక్రయవిక్రయాది వ్యవహారప్రాజ్ఞు లైన వణిగ్జనంబులును మొద

లుగాఁ గలపౌరలోకంబు నిరాకుల ప్రమదంబునఁ జనుచుండి రప్పు డప్పిశి

తాశనులు సమరసన్నాహసమన్వితు లై.

	మ.	
మదిరా పానమదాంధనేత్రములలో మత్తద్విపారూఢుఁ డై

విదితానేకపసంయుతుం డగుచు విద్వడ్భూవతు ల్భీతి నొం



	 



	↑ ఈ చరణములోఁ గాల్బలము పేరు కనబడదు.

		 ఈ పేజీలో చివరి మార్పు 5 మార్చి 2021న 05:55కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

